
Annotatsiya: Ushbu maqolada oliy ta’lim tizimida «Raqamli texnologiyalar» fanini 

o‘qitish jarayonida integrativ yondashuvning nazariy va amaliy ahamiyati tahlil qilinadi. 

Fanlararo integratsiya, zamonaviy pedagogik texnologiyalar, raqamli resurslar va 

interaktiv metodlarning uyg‘unligi orqali talabalarda chuqur bilim, amaliy ko‘nikma va 

muammoli vaziyatlarda mustaqil fikrlash malakalari shakllantiriladi. Tadqiqotda mavjud 

muammolar, istiqbolli yo‘nalishlar ham yoritilgan. 

Kalit so‘zlar: raqamli texnologiyalar, integrativ yondashuv, oliy ta’lim, fanlararo 

bog‘liqlik, raqamli kompetensiya, axborot madaniyati. 

 

So‘nggi yillarda Oliy ta’lim tizimida olib borilayotgan islohotlar va bugungi 

globallashuv davrida axborot-kommunikatsiya texnologiyalarining rivojlanishi bilan ta’lim 

tizimiga qo‘yilayotgan talablar ham ortib bormoqda. Ayniqsa, oliy ta’lim muassasalarida 

raqamli texnologiyalarni puxta egallagan, ularni o‘z kasbiy faoliyatida samarali qo‘llay 

oladigan mutaxassislarni tayyorlash zarurati ortmoqda. 

Bu borada «Raqamli texnologiyalar» fanini o‘qitish alohida o‘rin egallaydi. Biroq 

uni alohida, izolyatsiyalangan tarzda emas, balki boshqa fanlar bilan bog‘liq holda, ya’ni 

integrativ yondashuv asosida tashkil etish talab etiladi. Integratsiya talabaning bilim 

doirasini kengaytiradi, fanni real hayot bilan bog‘laydi va kasbiy faoliyatga tayyorlaydi. 

Integratsiya — bu turli fanlar, bilim tarmoqlari yoki metodlar o‘rtasidagi o‘zaro 

aloqadorlikni ta’minlash orqali ta’lim samaradorligini oshirishga qaratilgan pedagogik 

tamoyildir. Integrativ yondashuv talabaning faol fikrlashini rag‘batlantiradi, bilimlarni real 

kontekstda qo‘llash imkonini beradi, fanlararo muloqotni kuchaytiradi hamda innovatsion 

va tahliliy yondashuvlarni shakllantiradi. 

Oliy ta’limda raqamli texnologiyalarni filologiya, pedagogika, iqtisodiyot, tibbiyot 

va boshqa yo‘nalishlar bilan bog‘liq holda o‘qitish bu fanning amaliy qimmatini oshiradi. 

Raqamli texnologiyalar fani fanlararo integratsiyasini yo‘lga qo‘yishda quyidagi 

fanlar bilan uyg‘un holda o‘qitish mumkin: 

1. Tilshunoslik: elektron tarjima tizimlari, matnni avtomatik tahlil qilish 

vositalari; 

2. Adabiyotshunoslik: raqamli kutubxonalar, matnli ma’lumotlar bazasi bilan 

ishlash; 

3. Pedagogika: ta’lim platformalari, LMS tizimlari, interaktiv o‘qitish vositalari; 

4. Iqtisodiyot: elektron hisob-kitoblar, raqamli ma’lumotlar tahlili, infografika 

tuzish; 

5. Huquq: axborot xavfsizligi, elektron hujjat aylanishi, shaxsiy ma’lumotlarni 

himoya qilish. 

Raqamli kompetensiyani shakllantirish integrativ yondashuv orqali talabalar, 

axborotni qidirish, tahlil qilish va vizualizatsiya qilishni, zamonaviy dasturiy vositalarda 

ishlashni, onlayn taqdimot, multimedia loyihalar yaratishni hamda intellektual 

muammolarni mustaqil hal qilishni o‘rganadi. 

Integrativ yondashuvni joriy etishda jarayonida quyidagi muammolar aniqlangan: 

1. Fanlararo hamkorlikning yetarli emasligi; 

2. Integrativ dasturlarning metodik bazasi zaifligi; 

3. O‘qituvchilarning raqamli pedagogik kompetensiyasi pastligi; 

4. Texnik vositalarning yetishmovchiligi. 

Integrativ yondashuvni joriy etish jarayonidagi aniqlangan muammolardan kelib 

chiqqan holda, ushbu muammolarni hal qilish uchun integratsiyalashgan o‘quv dasturlarini 

ishlab chiqish, o‘qituvchilar uchun malaka oshirish kurslarini tashkil etish hamda fanlararo 

metodik jamoalarni shakllantirish tavsiya qilamiz. 

Integrativ yondashuvni amaliyotga joriy etish, talabalarning raqamli 

kompetensiyasini nafaqat mustahkamlash, balki ularni kasbiy faoliyatga moslashtirishda 

ham muhim rol o‘ynaydi. 

Xulosa qilib aytganda “Raqamli texnologiyalar” fanini integrativ yondashuv asosida 

o‘qitish — bu zamonaviy oliy ta’limning innovatsion modelidir. Ushbu yondashuv o‘zida 

turli fanlar, metodlar va texnologiyalarni uyg‘unlashtirib, ta’limni real hayotga 

yaqinlashtiradi, talabaning ko‘nikma va kompetensiyalarini kengaytiradi. Bu esa 

raqobatbardosh, zamon bilan hamnafas kadrlarni tayyorlashning muhim kafolatidir. 

